
ПРОФИЛ НА КОАЛИЦИЈА НА ЗДРУЖЕНИЈА НА ГРАЃАНИ „СИТЕ ЗА ПРАВИЧНО СУДЕЊЕ“ 

Коалицијата на здруженија на граѓани „Сите за правично судење“ е непрофитна организација основана 
во 2003 година, која дејствува како мрежа на 10 граѓански организации посветени на унапредување на 
владеењето на правото, заштитата на човековите права и обезбедувањето еднаков пристап до правдата. 
Коалицијата е единствена специјализирана граѓанска организација во државата која спроведува систематски 
мониторинг на судските постапки на национално ниво. 

Цели 

Мисија на Коалицијата е следење на почитувањето на човековите права и слободи, особено на 
меѓународните стандарди за правично судење, преку разни форми на дејствување во настојувањето да се 
зголеми нивото на имплементирање, да се иницираат институционални и правни реформи, како и да се поврати 
довербата на граѓаните во судството и другите институции на системот. Коалицијата воедно се залага за 
еднаков пристап до правдата на сите граѓани на Република Северна Македонија преку давање на бесплатна 
правна помош.  

Главните цели на организацијата се: 

• унапредување на почитувањето на стандардите за фер и правично судење;  

• зајакнување на јавната доверба во правниот систем и судството;  

• идентификување на системските проблеми и застапување за правни и институционални реформи;  

• зголемување на транспарентноста, отчетноста и независноста на правосудните институции;  

• обезбедување еднаков пристап до правдата, особено за ранливите и маргинализираните групи;  

• зголемување на правната писменост на граѓаните и практичните знаења на студентите по право;  

• зајакнување на капацитетите на граѓанските организации и правосудните институции.  

 

Главни активности на организацијата се: 

• професионален мониторинг на судски постапки од сите области (кривични, граѓански, управни), со 
посебен фокус на предметите од областа на организираниот криминал и корупцијата и предметите од 
висок јавен интерес;  

• следење на работата на Судскиот совет и Советот на јавните обвинители;  

• обезбедување примарна бесплатна правна помош и поддршка, особено на ранливите и 
маргинализираните граѓани;  

• подготовка на анализи, мониторинг-извештаи, документи за јавни политики, правни мислења, 
прирачници и месечни мониторинг-брифови;  

• учество во работни групи за подготовка и измена на законите од областа на правосудството;  

• застапување пред институциите и учество во реформските процеси;  

• организирање обуки, консултативни средби, конференции и јавни панел-дискусии;  

• јавно информирање, медиумски настапи и реакции за актуелните состојби во правосудството;  

Резултати во последните три години 

2023 година 

Во 2023 година беа мониторирани судски рочишта во 16 судови од сите четири апелациони подрачја. 
Следени биле и 44 седници на Судскиот совет и 22 седници на Советот на јавните обвинители. Организирани 
биле 3 обуки за судски набљудувачи, на кои биле обучени 30 набљудувачи, 3 работни состаноци со 
релевантните чинители и 3 јавни панел-дискусии. Како резултат од мониторингот беа подготвени извештај за 
работата на Судскиот совет и Советот на јавните обвинители и анализа на набљудуваните судски постапки. 

Оваа година, Коалицијата, во соработка со Основниот кривичен суд Скопје, ангажираше лица за 
анонимизација на судските одлуки, со што беа анонимизирани и јавно објавени 3.302 пресуди. 

Повеќе информации можете да најдете во Годишниот извештај за работата на Коалицијата во 2023 
година на следниот линк: https://all4fairtrials.org.mk/wp-content/uploads/2024/10/14-GI-2023-1.pdf  

2024 година 

Во 2024 година беа мониторирани судски рочишта во 17 судови, исто така во сите три инстанци на 
судската власт. Воедно, беа следени биле и 37 седници на Судскиот совет и 22 седници на Советот на јавните 
обвинители. Бесплатна примарна правна помош била обезбедена за 179 граѓани, со фокус на ранливите и 
маргинализираните заедници. Коалицијата и оваа година ги објави анализите за судските постапки, работата 
на Судскиот совет и Советот на јавните обвинители и состојбата со човечките ресурси во судовите и јавните 
обвинителства.  

Повеќе информации можете да најдете во Годишниот извештај за работата на Коалицијата во 2024 
година на следниот линк: https://all4fairtrials.org.mk/wp-content/uploads/2025/07/15-GI-2024.pdf  

2025 година 

Во 2025 година Коалицијата спроведе повторно мониторинг во 17 судови од сите четири апелациони 
подрачја, како и продолжи со следење на седниците на Судскиот совет и Советот на јавните обвинители од 
кои 27 седници на Судскиот совет и 25 седници на Советот на јавните обвинители. Во оваа година исто така 
беа изработени анализи за набљудуваните судски постапки и извештај од мониторингот на Судскиот совет и 
Советот на јавните обвинители, а наодите биле користени и како придонес кон извештаите на Европската Унија 
и процесите за измени на законодавството. 

Бесплатна правна помош побарале повеќе од 100 граѓани, а мониторинг по барање на граѓани, правни 
лица и други засегнати страни бил инициран во 99 предмети. Во областа на судската одговорност беше 
објавена анализа за 20 дисциплински постапки против судии и претседатели на судови со препораки за 
зголемување на ефективноста, правичноста и транспарентноста на овие постапки. 

Повеќе информации можете да најдете во Годишниот извештај за работата на Коалицијата во 2025 
година на следниот линк: https://all4fairtrials.org.mk/wp-content/uploads/2026/04/GI-2025.pdf  

Извори на финансирање 

Работата на Коалицијата во периодот 2023–2025 година главно беше финансирана преку проектни 
грантови од меѓународни донатори. Проектите кои беа спроведувани од страна на Коалицијата беа 
финансирани од страна на Европската Унија, Британската амбасада во Северна Македонија, Амбасадата на 
САД во Северна Македонија, Мисијата на ОБСЕ во Скопје и Програмата на УСАИД во Северна Македонија. 

